
Thomas Lubanga Kongoko gerrillako buruzagi izandakoa epaituko dute haurrak soldadu bihurtzeagatik. Munduan, 300.000 haur soldadu daude, gehienak Afrikan, hala salatu dute gobernuz kanpoko hainbat erakundek.

Gudan borrokatzeko bahitutako haurrak 

Naiara Arregi 

Krimenik garrantzitsuenak egin zituen: haurren aurkako krimenak». Horrela salatu ditu Nazioarteko Auzitegi Goreneko Luis Moreno Ocampo fiskalak Thomas Lubanga Kongoko gerrillarien buruzagi ohiak ustez egindako gerra krimenak. Hagan (Herbehereak) egoitza duen auzitegi horretako lehenengo akusatua da Lubanga. Izan ere, atzo egin zuten lehenengo epaiketa, eta bertan, errugabetzat jo zuen bere burua. Kongo ipar-ekialdeko Ituri eskualdean, 2002 eta 2003. urteetan 15 urte azpiko haurrak bahitu eta UPC Kongoko Abertzaleen Batasuneko soldadu bihurtzeagatik epaituko dute. Horrez gain, zibilak bortxatzea, hiltzea eta torturatzea leporatu die giza eskubideen aldeko hainbat erakundek. 

Arma bat esku artean eramateko gai izatea zen Lubangak haurrak errekrutatzeko eskatzen zuen baldintza bakarra, fiskalaren arabera. Gerrillariak herrietan sartu eta haurrak indarrez bahitzen dituzte. Horrek sor ditzakeen traumak ekiditeko, familia askok haurrak zuzenean gerrillaren guneetara bidaltzen dituzte. Gaueko ibiltariak izenez ezagutzen dira haur horiek. Hala ere, UPC ez da gerrarako haurrak erabiltzen dituen erakunde bakarra. Save the Children erakundearen arabera, armadan ere badaude haur soldaduak. 

Kongon errekrutatzen dituzten haurrak pertsonen aurkako minak dauden jakiteko ere erabiltzen dituzte. Hainbat haur bortxatu egiten dituzte, eta kasu askotan, gerrako jauntxoen esklabo izaten dira neskatxak. Beraz, atzo Lubangaren aurka Hagan hasi zuten epaiketak munduko 300.000 haur soldaduren etorkizuna alda dezake. Izan ere, haurrak babesteko nazioarteko legeak ezin dira herrialde batzuetan aplikatu, lekuan lekuko legediek tartea egiten ez dietelako edota haurra adingabea noiz den zehazteko eztabaidak daudelako. 

Atzeratutako epaiketa 
Lubangaren aurkako epaiketak iazko ekainean hasi behar zuen, baina atzeratu egin zuten. Auzitegiko epaileek isilpean gordetako hainbat dokumentu aurkezteko eskatu zioten fiskaltzari; haietan Lubanga errugabetzen zuten frogak zeudelakoan. Hagako lehen epaiketa horrekin haurrak soldadu gisa erabiltzea gerra krimena dela eta zigor daitekeela frogatu nahi dute. Zigorgabetasuna geldiarazi, beraz. Human Rights Watchen arabera, gerretan haurrak baliatzen dituztenei ardurak eskatzeko urrats bat gehiago izango da behinik behin. Hala ere, oraindik ez dute zehaztu soldadu gisa hilketak egin dituzten haurrek zein zigor jasoko dituzten. Izan ere, kontuan hartu behar da beren familiartekoak hilko dizkien mehatxupean edota drogen menpe zeudenean egin zituztela hainbat hilketa. 

Epaiketan 93 biktima ordezkatuko dituzte zortzi abokatuk. Lehen aldia da fiskaltzak Lubangak gerrarako haurrak prestatzen dituela frogatzen duten 1.671 dokumentu eta bideo aurkeztuko dituela jakinarazi du. Kongoko gerran 30.000 haurrek parte hartu zuten, NBE Nazio Batuen Erakundearen arabera. 2002tik 2003ra iraun zuen gatazkan, guztira, 60.000 lagun hil ziren. Munduan 300.000 haur soldadu inguru daude, Afrikan gehienak. Hala salatu izan dute hainbat erakundek. Batzuk Gobernuaren aurka borrokatzeko erabiltzen dituzte; beste batzuk armadako kide dira. 

